
L·Ors 

Lu clamavin l·Ors. Nissun nol saveve il non vêr. L·Ors pal so cjapiel di stran roseât, la 
barbone, i vistidats sbrindinâts. Al viveve intun scrosop di cjasute di piere e bandon inte 
mont. La gnot di Sant Zuan al jere lât, seont tradizion, a cjapâ sù lis jerbis e fâ i macs. Ma 
prime al veve impiât un biel fugarel di baraçs fûr de cjasute e al diseve tra se: “Il soreli al 
devente debil… bisugne nudrîlu cu la flame… jo o fâs ce che o pues…µ 
Insome, al veve fat un biel botin di jerbis ta chê gnot… altanisie, iperic, jerbe di Sant Zuan, 
lavande, osmarin e altris… un pocjis lis varès metudis a secjâ a sotet; cun altris al preparà 
un decot e la matine dopo lu bevè. Il fûc si jere distudât. No prime però che lui lu ves 
alimentât di gnûf par fâ une danze ator des flamis; e jere la la stesse danze che i veve 
insegnât sô none bisse che ducj a cjapavin par une strie. L·Ors si jere ancje lavât la muse 
cu la rosade matutine. 
Al veve bevût il decot. A ¶nd veve bevûts altris intai dîs sucessîfs… e a metât di Lui 1986 
al jere muart. 
Lu vevin cjatât mês daspò, aromai frait patoc. 

No fo fate nissune autopsie su chê puare carogne ma nô o podìn ben imagjinâ parcè che 
al murì chel puar cristian… 
A la fin di avrîl dal 1986, la cupule de centrâl de citât di Pripjat, dongje Chernobyl, in 
URSS, e jere saltade par aiar, contaminant in pôcs dîs dut l·emisferi nord de Tiere. L·Ors 
nol saveve nuie di chest fat e nancje no i varès impuartât. Lis jerbis e la rosade a jerin 
deventadis radioativis e lu vevin invelenât. Forsi, se nol ves crodût a chês antighis 
superstizions, si sarès salvât. 
____________________  
Se o sês rivâts fin chi, al vûl dî che o vês scjamât la nestre Conte dal mês e le vês cjalade fin insom, cjatant 
cheste storie inedite, in teme, scrite pe ocasion dal nestri Famei Checo Tam. E je une Conte Fantasime, 
come che a jerin une volte lis ghost track insom dai CD. No ducj lis scuvierzevin, e al jere biel cussì. E 
cussì o vin fat nô, regalant ancje cheste piçule conte, ma cence dîlu a di nissun. 


